
			HASTEKO

			Haurtzaroko irudi batzuk beti gelditzen dira barnean iltzatuta. Kasurako, 7 urte baino ez nituen zinema areto handi batean E.T filma ikusi nuenean. Zazpigarren artearen magia eta hunkidura. 8 urte nituen, eta oroimena lausoa bada ere, Erreporteroak euskarazko pelikula Donostiako Antzoki Zaharrean ikusi izana gogoan dut; kazetari lana, txikitatik buruan. 10 urterekin, bestalde, larunbat arratsaldetako lehen orduak kalean egiten nituen lagun artean, Lezon. Baina 19:00etan, gehienok etxera joaten ginen bolada batean TVEn telesail bat ikustera: V. Narrasti estralurtarrak. Egun eta ordu zehatz batean ikusi behar zen telesaila, ez zegoen besterik. Ez zegoen errepikapenik, ez zegoen berriro beste inon jartzerik.

			Liturgia zen telebista ikustea, errito bat. Orain kontsumoa desakralizatu egin da. Norberak egiten al edo ahal du meza nahi duenean?

			1980ko hamarkada zen. Eta izeba-osaben etxera lehen bideo aparatua iritsi zen. Beta formatuko zinta batzuk sartu behar ziren makinan, pelikula bat ikusteko; VHSaren aurretik zen. Eta bazen Bud Spencer aktorearen film bat behin eta berriz jartzen nuena. Ez ziren etxean askoz gehiago. Edo hura zen gogokoena niretzat, behintzat. Hainbeste dago egun ikusteko, nekez jarriko dudala pelikula bat edo telesail bat berriro.

			Hamarkada bat geroago, 20 urterekin, VHS formatuko bideo-irakurgailu bat nuen etxean. Eta harekin grabatu egin zitezkeen telebistako saioak eta filmak. Grabaketa programatu ere bai. Hala ere, urte haietan denbora gehiago pasatzen nuen tabernetan eta txosnetan, ikus-entzunezko edukiak ikusten baino.

			Hurrengo hamarkadan, eta mende aldaketarekin, 30 urte nituela, DVD formatuko aparatua nuen etxean, pelikulak ikusteko. VHSa atzean gelditu zen, eta DVDa nagusitu zen bolada batean.

			Gero, 40-41 urte nituela, XXI. mendeko 2010eko hamarkadan, AEBetako HBO kate entzutetsuaren telesail batzuk ikusten hasi nintzen. Non? Interneten, HBOren streaming plataformaren zerbitzuan. HBOren ondotik heldu nion Netflixi. Eta 2018. urtean, Net­flix egongelako telebista konektatuan jartzeko aukera izan nuen.

			2025ean, 50 urte ditudala, telemandoan botoi bana dute Netflixek eta Amazon Prime Videok. Eta menu nagusian, aipatutako bi plataformez gain, honako aplikazioak dauzkat esku eskura: Filmin, Disney Plus, HBO Max, Skyshowtime, RTVE Play, Youtube, Primeran eta Makusi. Sakelakoan Kanaldude eta Movistar Plus ere badauzkat, telebistara edukiak bidaltzeko. Eta Guau, baina ez zaunk.

			Auzoko zenbat bideoklub dira horiek? Zenbat apal? Zenbat kilometro?

			Oso agerikoa da: denbora gutxian, ikus-entzunezko mundua asko aldatu da. Aldatu ziren formatuak. Aldatu da kontsumitzeko modua; egun berean ikusi nuen Chernobyl telesail bikaina osorik, garai batean bost astean ikusiko nuen bitartean. Ekoizpena. Negozioa. Ia dena aldatu da.

			2025eko urriaren 20an bete ziren hamar urte Netflix Hego Euskal Herrira iritsi zela. Eta streaming plataformen inguruan bada zer aztertu, zer komentatu. Herritar askoren eguneroko menuan sartu dira plataforma horiek, eta argiak eta ilunak badira testuinguru berrian. Datozen lerroetan topatuko dituzue Netflix eta besteak, nire ikuspuntutik, datuz hornituta. Eman play, lagun, eta pasatu hurrengo orrialdera. Streaming aroa esku artean daukazu.

		

	
		
			TXIN, TXIN, DIRUAREN HOTSA

			Urkok kantatu zuen. Baita Egan taldeak ere, dantzaldietan: «...txin txin, txin txin, diruaren hotsa / haretxek ematen dit maitia, bihotzean poza».

			Gauza jakina da, noski. Baina abiapuntutzat hartu behar da Netflix eta besteak (beste streaming plataforma handiak) dirua irabazteko enpresak direla. Negozioa, hori dute buruan beren arduradunek. Eta behar diren egokitzapenak egingo dituzte xede horrekin. Eginahal guztiak horretara bideratuak doaz. Ari dira.

			Garazi Goia ikus-entzunezkoetako aholkulariak (BBCn eta Skyn ardura postuak bete ditu) epai argia eman zuen Gara egunkariko Gaur8 gehigarrian, 2025eko urtarrilaren 4an: «Netflixek irabazi du, eta beste guztiak, diru pila galdu ostean, malgutasun handiagoa adierazten ari dira hasieran hain zurrunak ziren printzipioetan: ez da beharrezkoa eduki guztiak norbere plataforman bakarrik erakustea, ahalik eta bizi handiena eman behar zaie, batean edo bestean ikusi, berdin da». Goiak berak azalduko digu xehekiago guztia, geroago.

			Netflixen datuak ez dira txantxetan hartzekoak. 2024. urtean, konpainiak 8.350 milioi euroko irabaziak izan zituen. Aurreko urtearekin alderatuta, %61,1 hazi zen irabazi kopurua. Netflixek 2024. urtean 40 milioi harpidedun berri bereganatu zituen. 2025ean, beste 24 milioi: 325 milioi harpidedun ditu mundu osoan; ia mila milioi ikus-entzule. Bere onenean da konpainia. Koronabirusaren pandemia garaian baino gehiago hazi da, eta bada mauka: Zenbat hazi zen streaming zerbitzuen kontsumoa herrialde gehienetako milioika herritar etxetik atera gabe zeuden hilabeteetan? Askok pentsatzen zuten kontsumo neurri horrek beherantz egingo zuela COVID-19 garaiak amaitzen zirenean. Burbuila lehertuko zela ere aipatzen zen han eta hemen. Baina Netflixek ez du beherantz egin, gorantz baizik. Jendea etxetik atera eta gero ere bai.

			Iragarkiak tartekatzen dituen harpidetza mota 2022. urtean hasi zen Netflixen, eta pixkanaka indarra hartzen joan da. Publizitatea sartzen duen harpidetza mota merkeagoa da, herrialde ugaritan kontratatzeko aukera dago, eta 2024. urtean harpidetza berrien erdia baino gehiago izan zen modu horretakoa. Nahiz eta oraindik publizitateak ez duen Netflixen irabazi guztien artean ehuneko handia eramaten, 2025ean iragarki bidezko irabaziak bikoiztu egin ziren.

			Netflixek fakturatzen duena dirutza da. 2025. urtean, 42.000 miloi euro inguruko sarrerak izan zituen plataformak. 500 milioi euro inguru hazi dira sarrerak aurreko urtearekin alderatuta, eta markak hautsi dituen urtea dela aintzat hartuta, badu logika enpresak esatea «baikorrak» direla. 2025eko lehen hiruhilekoan, irabaziek %23,9 egin zuten gora: 2.546 milioi euro. Baikorrak izateko moduan dira.

			Edukien ekoizpenean Netflixek gastatzen duena ere ez da kontu eskasa: 2020. urtean, 10.263 milioi euro gastatu zituen pelikulak, telesailak, dokumentalak eta realityak egiten; 2021ean, 13.300 milioi; 2022an, 16.155 milioi; 2023an, 12.353; eta 2024an, 16.555 milioi (2022an bezainbeste). Atera kontuak: bost urte horietan gastatutako guztiarekin, zer nolako eskaintza zabala egin dezakeen harpidedunentzat. Aurrekontuei begiratuta, bederen. Katalogoan beste konpainia batzuetatik iristen diren ekoizpenak gehitu behar zaizkio horri, beste alde batetik. Hain zuzen ere, sarri gertatzen ari da honako fenomenoa: telesail batek telebista kate tradizional batean edo beste plataforma batean harrera epela izatea, baina Netflixeko katalogora iristean oihartzun handia izatea, eta zerbitzu horretan bereganatzea ikus-entzule asko. Lehen baino askoz gehiago.

			Beste konpainia erraldoi batzuk ere ari dira edukietan diru asko inbertitzen. Dirutza. Disneyk 2024an ia 34.000 milioi euro inbertitu zituen edukietan, aurreko urtean baino %27 gehiago; Google konpainiak (berea da Youtube), 16.700 milioi euro; eta Warner Bros. Discovery taldeak (HBO Max da haien plataforma), 16.000 milioi ia. Konpainia horietako batzuk, gainera, kirol eskubideen lehian sartu dira. Modu horretan, aurreko urteetako gastuak handituz. Ameriketako Estatu Batuetako sei konpainia handienek 2024an aurreko urtean baino %9 gehiago inbertitu zuten.  

			Aipatutako datu horiek liburu honetarako bilduak zeuden 2025eko udarako. Warner Bros. Discovery konpainiaren (tartean, HBO Max) salmentaren ingurukoek eragina izango dute sosen kontu horietan. Eta geroago eskainiko diogu atal propio bat Warner Brosen salmentari, horrek ere etenik gabeko bilakaera izango duela aintzat hartuta.

			Baina ez gara AEBetan bizi. Eta galdera sinple bat, Euskal Herrira etorrita: Nola lehiatu dezakete txikiek erraldoi horien aurka?

			Erraldoiak AEBetatik datozenak dira. Eta handi samarrak ere badira Espainiako eta Frantziako komunikazio taldeak. Azkeneko urteetan, makina bat aliantza ari dira egiten Espainiako eta Frantziako telebista talde handienak nazioarteko streming plataformekin, batez ere edukiak sortzeari begira. Baina badira aliantza gehiago ere; esaterako, telekomunikazio enpresa handiek telefono eta Internet zerbitzua eskaintzen dute milioika etxeetan, eta horrekin batera, nazioarteko streaming plataformen harpidetzen eskaintza bereziak egiten dituzte. Euskal Herrian bertan, makina bat etxetan izango dute Netflixen edo Amazon Prime Videoren harpidetza, baina ez propio bertako eduki zehatz batzuk ikusi nahi dituztelako, baizik eta Euskaltel, Movistar, Vodafone, Orange edo beste konpainia batekin kontratatu dutelako sakelako telefonoaren erabilera edota etxeko Interneteko sarbidea. Horretan ere badoa dirua. Eta horrek guztiak bideratzen du kontsumoa norabide zehatz batean. Neurri batean bai, behintzat.

			Joseba Gabilondo idazle eta unibertsitate irakaslea, bera bai, Ameriketako Estatu Batuetan bizi da aspaldian. Badaki hark ere zerbait gaiaz, eta irakurketa kritikoa egin izan du Netflixen jardunaz. 2020. urteko maiatzean, pandemiaren itxialdi bete-betean, elkarrizketa egin nion Berria egunkarirako. Honako hau esan zidan: «XIX. mendeko Europako irakurgai arrakastatsuenak, folletoiak, Londrestik eta Paristik kontrolatzen ziren. Espainian gehien irakurtzen zen literatura nazionala ez zen gazteleraz idazten; frantsesetik itzultzen zen, gehienbat. Hollywoodek ere mendebaldeko pantailak eta gure ikus-entzunezko imajinazioa kontrolatu ditu ia 100 urtean; hor nonbait, pantailen eta telebistaren %75-85 kontrolatzen zuen. Eredu horren digitalizazioa, pribatizazioa eta indibidualizazioa “menutik nahi duzuna ikusi momentuan bertan” bihurtu da, Youtuberekin batera». Kultur eredu bat bada, esku boteretsuek kontrolatua. Kapitalismoaren handikiak, konpainia erraldoien jabeak. Kultur txikietan bizi garenontzat ezer onik nahi ez dutenak. Ez da erraza ur horietatik burua ateratzea.

			Merkatuaren testuinguru mugatu horretan, ondorioa argi ikusten du Gabilondok: «Netflix ez da erakunde kultural bat; haren helburu nagusia dirua eta etekina lortzea du. Beraz, betiko teknika kapitalistak aplikatu ditu».

			Etekina, dudarik ez. Elena Neira komunikazio ikasketen irakaslea da Kataluniako Unibertsitate Irekian. Ikerlari espezializatua streaming plataformen gaian. 2025eko otsailean, jardunaldi batean, egoera zertan den zehaztu zuen: «Lehen, plataformen arrakasta erabiltzaileen arabera neurtzen zen. Orain etekin ekonomikoak agintzen du». 

			Kontua da orain plataformek iragarkidun harpidetzak dituztela. Publizitatea sartu da jokoan. «Orain, plataformek erabiltzaileak eta iragarleak asebete behar dituzte. Eta dena aldatu du horrek: edukien erosketa eta produkzioa, estrategia…», dio Neirak. Irakaslearen arabera, enpresek finantza aldetik eraginkorragoak izan nahi dute, eta ekoizpen bakoitzak bueltan etekin gehiago ekartzea nahi dute.

			Testuinguru horretan guztian, Euskal Herriko zinema ekoizle batek duela hilabete gutxi aipatu zidan oso zail dutela proiektu bat aurrera eramatea, streaming plataforma bat atzean ez baldin badago (erakunde publikoen laguntzak ere funtsezkoak dira, noski, baina ez aski). Urte gutxiko bilakaera izan da egoera hori guztia; eskala txikian, baina Euskal Herriko ikus-entzunezko ekosisteman ere eragin handia izan du Netflixek. 2018. urteko martxoan elkarrizketa labur bat egin nion Xabi Berzosa Irusoin eta Moriarti ekoiztetxeetako ekoizleari, orduan jakin baitzen Handia filma Netflixera iritsiko zela; pelikula 2017ko Donostiako Zinemaldian lehiatu zen. «Loreak-ekin filma amaitu ostean egin zen akordioa, eta kasu honetan aurre finantzaketan sartu ziren Netflixekoak. Hori garrantzitsua izan zen Handia-rentzat. Haiei esker, aurrekontuan gora egiteko aukera izan genuen. Zati handi batean horri esker lortu ahal izan genuen filma egitea. Nazioarteko merkatuan sartzeak aurrekontuaren heren bat igotzea ekartzen du».

			Paul Urkijoren Irati da euskarazko film batek zinema aretoetan ikus-entzule gehien izan dituen pelikula: 160.000 herritarrek baino gehiagok ikusi zuten zinta zinema gelako iluntasunean. Espainiako Amazon Prime Video plataforman, berriz, gehien ikusi zen filma izan zen 2023ko maiatzean, bertan sareratu zutenean. Baina datu horrek eman al zion aukera aurrekontuko gastuak berdintzeko? Ekoizleek argi zuten ezetz. Jarraitu behar izan dute, pelikularen banaketa beste herrialde batzuetan lortu arte.

			Bistan da, zinema eta telesailak egiten dituzten euskal enpresen diru kontuetan ere ezinbesteko bilakatu dira plataformak. Baina tentuz jokatu beharra dute, dena ez baita urre.

			Era berean, beste kontu bat baita adibidez ea euskarazko eduki horiek behin plataformetara iritsita, zer ikusgarritasun duten. Berzosak 2018. urte hartan esaten baitzuen: «Netflixen egotea buffet erraldoi batean egotea bezala da, eta buffeteko plater gozoa izan behar dugu, bestela jendeak beste edozer jango du».

			Jakina da, era berean, diru askorekin ekoizpen bat egin duenak diru asko izan ohi duela marketina egiteko. Plataformek ere erraz inbertituko dute telesail baten bigarren denboraldiko marketinean, lehen denboraldiak mundu osoan arrakasta lortu baldin badu. Squid Game (Txipiroiaren jokoa) Hego Koreako telesaila, kasurako. Hor ere, txipiroi erraldoiak jan du arrain txikiena. Buffetean.

			Squid Game telesailaren lehen denboraldiak 265,2 milioi ikustaldi izan zituen, nahiz eta hasieran ez zuten apustu handia egin harekin: baina bigarrenarekin marketin kanpaina erraldoia izan zen oso, eta 190 milioi ikusle baino gehiago izan zituen; eta hirugarren eta azkenak, 60 milioi ikustaldi izan zituen lehen hiru egunetan; aurreneko hamar egunetan, 106,3 milioi ikustaldi.

			Datu horiekin, Hego Koreako fikzioak bidea egiten jarraituko duela irudika daiteke.

